
			‘A VILANZA

			(LA BILANCIA)

			Dramma in tre atti

			PERSONAGGI

			SARU MAZZA, agrimensore 30 anni

			ANNA, sua moglie 25 anni

			ORAZIU PARDU, perito agronomo 35 anni

			NINFA, sua moglie 28 anni

			DONNA RACHELA, zia di Anna 55 anni

			In una cittadina di Sicilia - Ai tempi nostri.

		

	
		
			ATTO PRIMO

			Tinello in casa Pardu. - Comune in fondo, uscio sulla sinistra e finestra a destra.

		

	
		
			SCENA I.

			Oraziu, Ninfa, Saru e Anna.

			(La tavola è ancora apparecchiata e i quattro personaggi sono alla fine del desinare - Ninfa versa da bere a Saru, che è acceso in volto e imbambolato, non tanto per il vino bevuto quanto per lo stordimento della passione aizzosa e sfacciata di Ninfa, che lo tiene come sotto un fascino - Anna è sulle spine, più per la paura di Oraziu e per la vergogna dello spettacolo di audacia della donna, che per gelosia del marito. - Oraziu - che in realtà nota tutto - finge di non accorgersi di nulla e con un sorriso sardonico pare che inciti i due a compromettersi di più agli occhi di Anna, verso la quale si mostra rispettoso).

			NINFA

			Biviti ‘n’autru tanticchia!... Vaia, cumpari!...

			ANNA

			(sulle spine) - No, ppi carità, n’ ‘o faciti biviri chiù!... N’ ‘o viditi ca ci leva?...

			SARU

			Si, veru è, grazii, cummari, basta... assai haiu vivutu...

			ORAZIU

			Chi assai!... Comu, ci faciti ‘st’offisa, ‘a cummari?...

			NINFA

			(strafottente) - Nenti, nenti, siddu n’ ‘o voli, m’ ‘u vivu iu!... (accosta il bicchiere alle labbra, con l’aria di dare una risposta alla

			comare).

			ORAZIU

			(fermandole il braccio) - No!... Chi fai?... Non t’ ‘u viviri!... Daccillu a to’ cumpari!... Caru cumpari, ora non putiti rifiutari chiù (lui stesso prende il bicchiere da Ninfa e lo porge a Saru. Subito dopo, versando del vino nel bicchiere di Anna). E a me’ cummari - m’avi a permettiri - cci ‘u damu virgini, ‘n’autru jriteddu!...

			SARU

			Grazii... (beve, contro voglia).

			ANNA

			(quasi contemporaneamente) - Grazii... (assaggia appena il vino e, deponendo il bicchiere, si alza, risolutamente) - Ora jemuninni, Sariddu, c’haiu ‘u pinseri di dda criatura c’aspetta ‘n casa...

			NINFA

			Chi?... Va, assittativi, cummari!... Ca chi diciti?... Vui siti chidda ca faciti ‘i visiti d’ ‘u medicu, curti curti!...

			ANNA

			Ca comu, avi tri uri ca semu cca!... Nui vulistuu fari ristari ppi forza a mangiari...

			ORAZIU

			E non vi pari l’ura ca vi nni scappati!... Aviti cuntatu macari ‘i minuti, spaventu di Diu!... A nuautri... a me’ mugghieri, cca... e a mia, ‘u tempu, ‘nsemi ccu vui non nni pari... Va, assittativi ‘n’autru tanticchia, facitila cuntenta!... Assittativi, cumpari!...

			ANNA

			(notando che Saru sta per rimettersi a sedere, sotto lo sguardo incitante di Ninfa) - No, no, Saru, non t’assittari!... Cummaruzza... cumpari, criditimi, lassai ‘u picciriddu sulu... ccu ‘a zia Rachela... e poi... (a Saru, fissandolo, con intenzione) ti scurdasti ca t’haiu a priparari ‘i robi.... Non divi partiri, dumani?...

			NINFA

			(lesta) - Partiti?...

			SARU

			Si... Haiu a jri a fari ‘na perizia, a Truina...

			ORAZIU

			Ah, ‘u sacciu... ‘A stima di l’eredità Francu!... Accittastuu?... Iu non ci vosi jri... Troppu faticusu...

			SARU

			Non nni potti fari a menu... Si ‘ntromisi ‘u nutaru Firritu e non ci potti diri di no!

			ORAZIU

			Iti a truvari ‘u friscu, a Troina!...

			SARU

			‘U sa chi vi pari quantu ci haiu a stari?... Putiti calculari ca partu dumani e posdumani vi vegnu a truvari cca...

			ORAZIU

			Si mi truvati!... Haiu a fari macari iu, ‘na stima d’agrumitu... a Biancavilla... Assittativi, vi dicu, cummari!...

			ANNA

			No, non po’ essiri, cumpari Oraziu!... Dicitimi chiddu ca vuliti, ma mi nni vaju!... Cinc’uri senza latti, ‘dda criaturedda!... Quannu mai!... A ‘st’ura, nuzzinteddu, è misu ca chianci, ‘n vrazzu, a’ zâ Rachela, ca mi l’avrà addubbatu a pupuneddi di zuccaru, ppi fallu stari cuetu!... (al marito, c. s.) - Non ci pensi, tu, Saru?...

			NINFA

			Cummari, ‘a vuliti fari ‘na cosa bona?... Vo’ jti a pigghiari ‘u picciriddu e purtatilu cca!...

			ORAZIU

			Si, si, cummari, brava Ninfa!... V’accumpagnu iu, caminati!...

			ANNA

			(con fermezza) - No, no, cumpari, non vi muviti...

			ORAZIU

			Pirchì, nun pozzu aviri ‘st’onuri?...

			ANNA

			L’onuri è miu, chi c’entra!... Non è ppi chissu, cumpari, è pirchì non tornu chiù, iu!... ‘U picciriddu, doppu c’allatta, stancu comu sarà, s’addurmisci... iu haiu a rizzittari tanti cusuzzi... ci haiu a priparari ‘i robi di villutu a iddu...

			SARU

			(a cui Ninfa avrà fatto cenni pressanti di rimanere) - E bonu, assettati, ‘n’autru tanticchia...

			ANNA

			(c. s.) - No, Saru, nenti... si tu voi, restati... ma iu mi nni vaiu.

			SARU

			Allura mi nni vegnu.

			ORAZIU

			No, vui ristati, cumpari... pirchì... staiu pinsannu ca si duviti partiri dumani - scusati - ‘a relazioni d’ ‘a perizia di Tumminello, non l’avemu a presentari dumani stissu?... (a Ninfa) - Vo’ pigghiami ‘ddi carti, ddà banna, e daccilli, ca iu accumpagnu ‘a cummari...

			NINFA

			(va per la sinistra e torna subito dopo, consegnando a Saru un rotolo di carte).

			ORAZIU

			(a Saru) - ‘Ntantu ci dati ‘na riliggiuta, e quannu tornu ‘a firmamu tutti dui.

			SARU

			Ca bonu è... Va, Anna, fatti accumpagnari, ca iu, tra pocu, sarò dintra, ha’ capitu?...

			ANNA

			(che avrà fatti sforzi di cenni e di sguardi ora severi, ora supplichevoli per non farlo restare, alfine rassegnata) - ‘Na vota ca.... hai chi fari!... Arrivederci, cummari, e grazii!...

			NINFA

			Vih! Ca chi diciti!?... (la bacia sulle guance, che Anna le offre, costretta, freddamente e senza ricambiarle i baci) - Grazii a vui!... (a Saru) - Iu vi lassu, cumpari... vi lassu sulu ppi non disturbarivi... Ca cca... aviti chi leggiri (accompagna Anna per la comune).

			ORAZIU

			Arrivederci, cumpari Saru... staiu turnannu... Stati attentu e’ cunti d’ ‘a zenia... ca ddocu è, ‘u dannu, pp’ ‘u fattu d’ ‘u carvuni!... (segue le due donne).

